
 

 
 
 

Yn y Llys ym Mhalas Buckingham 

 
 

AR Y 10fed DYDD O FEHEFIN 

2015 YN BRESENNOL, 

EI HARDDERCHOCAF FAWRHYDI'R 
FRENHINES YN Y CYNGOR 

 

Ystyriwyd heddiw yr Adroddiad canlynol gan Bwyllgor y Cyfrin Gyngor dyddiedig 26 Mai 
2015:- 

 

“Roedd hi'n bleser gan EICH MAWRHYDI, drwy Eich Gorchymyn dyddiedig 11 Chwefror 
2015, gyfeirio i sylw'r Pwyllgor hwn Ddeiseb ar ran Cymdeithas Ddysgedig Cymru, yn gofyn 
am ganiatáu Siarter Ymgorffori: 

 

“Yn unol â hynny, mae’r PWYLLGOR wedi ystyried y Ddeiseb ac wedi cytuno i adrodd fel 
eu barn y gellir caniatáu siarter yn unol â thelerau'r Drafft atodedig." 

 

Ar ôl ystyried yr Adroddiad a'r Siarter Ddrafft gysylltiedig, roedd hi'n bleser gan EI 
MAWRHYDI, drwy gyngor Ei Chyfrin Gyngor, a chyda'r cyngor hwnnw, eu cymeradwyo. 
Gorchmynnir felly y dylai'r Gwir Anrhydeddus Arglwydd Uchel Ganghellor Prydain Fawr 
beri bod Gwarant ar gyfer Llofnod Brenhinol Ei Mawrhydi yn cael ei baratoi i basio Siarter 
o dan y Sêl Fawr yn unol â'r Drafft atodedig. 

 

Richard Tilbrook 



E 
 

 

L I Z A B E T H Y R  A I L 
 trwy Ras Duw Teyrnas Unedig Prydain Fawr a Gogledd Iwerddon a  

Brenhines Ein Teyrnasoedd a'n Tiriogaethau Eraill, Pennaeth y 

Gymanwlad, Amddiffynnydd y Ffydd: 

I BAWB A DDERBYNNIR HYN, CYFARCHION!  
 

 

GAN fod Deiseb ostyngedig wedi’i chyflwyno i Ni gan Gymdeithas Ddysgedig 
Cymru (a elwir o hyn allan "y Gymdeithas Gyfredol”) a ymgorfforwyd ym mlwyddyn 
Ein Harglwydd dwy fil a deg o dan Ddeddf Cwmnïau 2006, yn gofyn a fyddem yn 

falch o ganiatáu Siarter Ymgorffori iddi gyda’r amcan o hyrwyddo dysg a 
gwybodaeth, a thrwy hynny, hyrwyddo a chyfrannu at ddatblygiad gwyddonol, 

diwylliannol, cymdeithasol, amgylcheddol ac economaidd yng Nghymru a thu hwnt: 

YN AWR FELLY gwyddoch, ar ôl cymryd y Ddeiseb honno i’n Hystyriaeth 
Frenhinol, ein bod wedi bod yn fodlon, yn rhinwedd Ein Braint Frenhinol a’n gras 
arbennig, â gwybodaeth sicr a'n cynnig yn unig, drwy hyn i ganiatáu a datgan, drosom 

Ni, Ein Hetifeddion a’n Holynwyr, fel a ganlyn: 

Cymdeithas Ddysgedig Cymru 

1. Bydd y personau sydd yn bresennol yn aelodau o'r Gymdeithas Gyfredol a 

phawb arall a all ddod yn aelodau o hyn allan o'r Corff Corfforaethol a 

gyfansoddwyd drwy hyn am byth o hyn allan yn un Corff Corfforaethol o'r enw 

"Cymdeithas Ddysgedig Cymru" (y cyfeirir ati o hyn ymlaen fel y 

"Gymdeithas") a thrwy'r enw hwnnw bydd ganddynt olyniaeth dragwyddol a 

Sêl Gyffredin gyda'r pŵer i dorri, newid a chreu'r Sêl honno o'r newydd o bryd 
i'w gilydd yn ôl eu hewyllys a'u pleser a gallant a thrwy'r un enw erlyn a chael 

eu herlyn ym mhob Llys ym mhob math o weithrediadau ac achosion, a byddant 

â'r pŵer i wneud pob mater a pheth arall sy'n gysylltiedig â Chorff Corfforaethol 
neu'n ymwneud ag ef. 

 

AMCANION 

2. Amcanion y Gymdeithas fydd hyrwyddo addysg, dysg, astudiaeth academaidd 

a gwybodaeth er budd y gymuned ac, yn sgil hynny, cyfrannu at ddatblygiad  

gwyddonol, diwylliannol, cymdeithasol, amgylcheddol ac economaidd yng 

Nghymru a thu hwnt. 

PWERAU 

3. Yn ddarostyngedig i'r Siarter hon a'r Is-ddeddfau, ac i'r graddau yn unig y bydd y 

pwerau hynny'n gyson â'i hamcanion, bydd gan y Gymdeithas y pwerau canlynol: 

(i) cynnal cymdeithas ddysgedig i Gymru sy'n cynnwys Cymrodyr a 

Chysylltedigion y Gymdeithas; 

(ii) rhagnodi'r amodau y gellir derbyn personau yn Gymrodyr y Gymdeithas 

oddi tanynt; 

(iii) rhoi Cymrodoriaethau Anrhydeddus ac anrhydeddau a gwobrau 

anrhydeddus eraill i bersonau a gymeradwyir gan y Gymdeithas; 

(iv) trefnu darlithoedd cyhoeddus, cyfarfodydd, trafodaethau a chynadleddau; 

(v) cyhoeddi cylchlythyrau, cyfnodolion ac adroddiadau, a chyhoeddiadau 

eraill sy'n ymwneud â gweithgareddau ac amcanion y Gymdeithas; 



 

(vi) cymryd rhan mewn gweithgareddau allgymorth o bob math; 

(vii) cymryd rhan mewn, cefnogi, ariannu a lledaenu ymchwil, arloesi a 

gweithgareddau eraill sy'n ymwneud â hyrwyddo dysgu, ysgolheictod neu 

wybodaeth; 

(viii) hyrwyddo trafodaeth a rhyngweithio cyhoeddus ar faterion o bwys 

cenedlaethol a rhyngwladol; 

(ix) cynorthwyo sefydliadau a phobl Cymru i gymryd rhan ar y lefel uchaf ym 

myd rhyngwladol dysg ac ysgolheictod, a hyrwyddo rhagoriaeth 

academaidd a chyflawniadau Cymru i'r byd ehangach; 

(x) sefydlu a dyfarnu ysgoloriaethau, ysgoloriaethau ymchwil, bwrsariaethau a 

gwobrau; 

(xi) sefydlu penodiadau staff y gallai fod ar y Gymdeithas eu hangen, penodi a 

chyflogi unigolion, eu diswyddo o’r penodiadau hynny a rhagnodi eu 
hamodau gwasanaeth; 

(xii) cydweithredu drwy ba bynnag ddull ag unigolion, sefydliadau, cyrff neu 

gymdeithasau eraill i hyrwyddo amcanion y Gymdeithas, gan gynnwys 

drwy sefydlu cwmnïau, ymddiriedolaethau, a chymdeithasau neu gyrff 

eraill â hwy neu drwy gymryd rhan â hwy mewn mentrau ar y cyd neu 

drefniadau gweithio ar y cyd, ond heb fod yn gyfyngedig i hynny; 

(xiii) mynnu, codi a derbyn ffioedd a thanysgrifiadau mewn perthynas â 

chaniatáu a pharhau ag aelodaeth o'r Gymdeithas yn unol ag Is-ddeddf 3 

neu statws Cysylltiol y Gymdeithas yn unol ag Is-ddeddf 12 neu mewn 

perthynas ag unrhyw un o weithgareddau'r Gymdeithas; 

(xiv) cymryd camau a allai gael eu hystyried yn hwylus o bryd i'w gilydd er 

mwyn caffael cyfraniadau i gronfeydd y Gymdeithas a chodi arian mewn 

unrhyw fodd arall y gallai'r Gymdeithas ei ystyried yn briodol; 

(xv) gweithredu fel ymddiriedolwr neu reolwr unrhyw eiddo, gwaddol, 

etifeddiaeth, cymynrodd neu rodd a roddir i'r Gymdeithas i hyrwyddo 

amcanion y Gymdeithas a buddsoddi unrhyw gronfeydd y gallai'r 

Gymdeithas eu hystyried yn briodol; 

(xvi) darparu gwasanaethau ymchwil, ymgynghori a chynghori; 

(xvii) caffael, dal a chael gwared ag eiddo o unrhyw fath; 

(xviii) cynnal, rheoli, delio â, gwaredu, ac yn amodol ar ddarpariaethau'r 

Siarter hon a'r Is-ddeddfau i fuddsoddi holl eiddo, arian, asedau a 

hawliau'r Gymdeithas mewn unrhyw stociau, cronfeydd, 

cyfranddaliadau, gwarantau neu fuddsoddiadau (ac eithrio tir) o fath 

bynnag ac yn lle bynnag y bo'r Gymdeithas yn eu hystyried yn briodol, 

neu i brynu tir yn Ein Teyrnas Unedig, boed hynny fel buddsoddiad 

neu i'w feddiannu, ac yn ddarostyngedig, neu heb fod yn 

ddarostyngedig, i brydlesi neu denantiaethau, ac amrywio unrhyw 

fuddsoddiadau gan gynnwys gwireddu buddsoddiadau presennol ac 

ailfuddsoddi elw net y gwireddu, ar yr amod, yn achos arian a ddelir 

gan y Gymdeithas fel ymddiriedolwr, y caiff y pwerau a roddir drwy 

hyn eu harfer yn ddarostyngedig i ddarpariaethau'r gyfraith sy'n 

ymwneud â buddsoddi gan ymddiriedolwyr; 

(xix) benthyca a chodi arian a sicrhau neu ryddhau unrhyw ddyled neu 

rwymedigaeth sydd gan y Gymdeithas neu sy'n ei rhwymo at ddiben 

amcanion y Gymdeithas yn y fath fodd ag y tybir yn briodol, ac yn benodol, 

ond heb gyfyngu ar gyffredinolrwydd yr uchod, drwy forgeisi neu arwystlon 

ar yr ymgymeriad a holl neu unrhyw eiddo tiriog a phersonol (presennol a 

dyfodol) y Gymdeithas, neu drwy greu a chyhoeddi bondiau, debenturau, stoc 

debentur neu rwymedigaethau neu warantau eraill o unrhyw fath; 

(xx) cyflawni'r holl weithredoedd a'r holl bethau eraill a allai hyrwyddo amcanion y 

Gymdeithas; 

(xxi) cymryd drosodd holl asedau, ymrwymiadau a rhwymedigaethau'r 

Gymdeithas Gyfredol, ac i'r diben hwnnw, ymrwymo i'r holl gontractau 

hynny (gan gynnwys contractau indemniad) a allai fod yn angenrheidiol neu'n 

ddymunol. 

DEFNYDD O INCWM AC EIDDO 

4.1 Ni chaiff incwm ac eiddo'r Gymdeithas ond eu defnyddio i hyrwyddo ei hamcanion 

fel y'u nodir yn y Siarter hon ac yn amodol ar yr Erthygl 4 hon ni chaiff unrhyw ran 

o'r rheiny eu talu na'u trosglwyddo'n uniongyrchol nac yn anuniongyrchol drwy 

ddifidend, bonws neu fel arall fel elw i aelodau'r Gymdeithas, ac ni chaiff unrhyw 

aelod o'r Cyngor (ac eithrio fel y crybwyllir yn benodol isod) ei benodi i unrhyw 

swydd yn y Gymdeithas a delir trwy gyflog neu ffioedd na derbyn unrhyw dâl na 

budd arall mewn arian neu werth ariannol gan y Gymdeithas. 

4.2 Ar yr amod na fydd dim yn y Siarter hon yn atal y Gymdeithas rhag talu neu 

ddarparu yn ddiffuant: 



 

(i) unrhyw swm i unrhyw Aelod Cysylltiol sy'n elusen gofrestredig; 

(ii) dâl rhesymol i unrhyw aelod neu i unrhyw aelod o'r Cyngor yn gyfnewid 

am wasanaethau a ddarperir i'r Gymdeithas ar yr amod bod unrhyw dâl i 

aelod o'r Cyngor am ddarparu gwasanaethau o dan y cymal hwn yn unol 

â darpariaethau'r Gyfraith Elusennau; 

(iii) llog ar arian a fenthyciwyd i'r Gymdeithas gan unrhyw aelod neu gan 

unrhyw aelod o'r Cyngor ar gyfradd resymol y flwyddyn nad yw'n fwy na 

2 y cant yn llai na'r gyfradd fenthyca sylfaenol a ragnodir ar y pryd gan 

fancwyr y Gymdeithas neu 3 y cant, pa un bynnag sydd fwyaf; 

(iv) treuliau rhesymol a phriodol allan o boced a ysgwyddwyd gan unrhyw 

aelod neu gan unrhyw aelod o'r Cyngor mewn cysylltiad â'i 

b/phresenoldeb mewn unrhyw fater sy'n effeithio ar y Gymdeithas; 

(v) rhent rhesymol a phriodol am eiddo a derfynwyd neu a osodwyd gan 

unrhyw aelod neu gan unrhyw aelod o'r Cyngor; 

(vi) ffioedd, tâl neu fudd arall mewn arian neu werth ariannol i unrhyw 

gwmni y gallai aelod o'r Cyngor hefyd fod yn aelod ohono gan ddal 

cyfran heb fod yn fwy na chanfed rhan o'r cyfalaf; 

(vii) unrhyw bremiwm mewn perthynas ag unrhyw yswiriant indemniad i 

gwmpasu atebolrwydd (gan gynnwys mewn perthynas â ffioedd cyfreithiol 

a ffioedd proffesiynol eraill) aelodau'r Cyngor (neu unrhyw un ohonynt) a 

fyddai fel arall, yn rhinwedd unrhyw reol gyfreithiol, yn gysylltiedig â hwy 

mewn perthynas ag unrhyw esgeulustod, diffyg, tor-ymddiriedaeth neu dor-

dyletswydd y gallent fod yn atebol amdano mewn perthynas â'r 

Gymdeithas: Ar yr amod na fydd unrhyw yswiriant o'r fath yn ymestyn i'r 

graddau fel y bydd yn yswirio unrhyw aelod unigol o'r Cyngor rhag 

canlyniadau ei dwyll neu ei gamwedd bwriadol ei hun neu rhag gorfod ad-

dalu i'r Gymdeithas unrhyw symiau y mae ef neu hi wedi'u derbyn yn 

anghyfiawn gan y Gymdeithas; 

(viii) i unrhyw aelod o’r Cyngor unrhyw swm neu fudd y mae’n gyfreithlon i 
elusen ei dalu neu ei ddarparu i un o’i hymddiriedolwyr o bryd i’w gilydd. 

AR YR AMOD, AR BOB ACHLYSUR, ym mhob achos na fydd gan unrhyw berson 

o'r fath hawl i bleidleisio ar unrhyw benderfyniad sy'n gysylltiedig ag unrhyw daliad 

iddo'i hun neu unrhyw fudd a roddir iddo'i hun, neu iddi ei hun. 

CYMRODYR SIARTER A CHYMRODYR 

5.1 Bydd Cymrodyr Sefydlu'r Gymdeithas Gyfredol a Chymrodyr eraill y 

Gymdeithas Gyfredol ar ddyddiad y Siarter hon yn cael eu penodi'n Gymrodyr 

Siarter o ddyddiad Ein Siarter. 

5.2 Ceir Cymrodyr pellach mewn amgylchiadau a ragnodir gan yr Is-ddeddfau a'r 

Rheoliadau a wneir oddi tanynt. 

CYSYLLTEDIGION 

6. Gellir hefyd gael Cysylltedigion mewn amgylchiadau a ragnodir gan yr Is-

ddeddfau a'r Rheoliadau a wneir oddi tanynt. 

Y CYNGOR 

7.1 Ceir Cyngor y rhoddir iddo gyfrifoldebau llywodraethu a rheoli'r Gymdeithas 

a'i materion yn ddarostyngedig i'r darpariaethau yn y Siarter hon, yr Is-ddeddfau 

a'r Rheoliadau a wneir oddi tanynt. 

7.2 Bydd manylion y Cyngor o ran nifer y personau ynddo, y cymwysterau fydd 

ganddynt, a'r modd y cant eu hethol, eu penodi, eu henwebu neu eu cyfansoddi, a 

chyfnod y personau hynny yn eu swydd a'r telerau i'w hail-ethol, eu hail-benodi, 

eu hail-enwebu, eu diswyddo neu fel arall, wedi'u rhagnodi yn yr Is-ddeddfau a'r 

Rheoliadau a wneir oddi tanynt. 

LLYWYDD A CHADEIRYDD Y CYNGOR 

8. Ceir Llywydd a Chadeirydd y Cyngor a fydd fel arfer yn llywyddu yng 

nghyfarfodydd y Cyngor ac mewn Cyfarfodydd Cyffredinol a bydd un neu fwy 

o Is-lywyddion, a benodir ac a etholir yn unol â'r Is-ddeddfau a'r Rheoliadau a 

wneir oddi tanynt. 

CYFARFODYDD CYFFREDINOL 

9. Cynhelir Cyfarfodydd Cyffredinol ac unrhyw gyfarfodydd eraill a allai gael eu 

cynnal gan y Gymdeithas yn unol â'r Is-ddeddfau a'r Rheoliadau a wneir oddi 

tanynt. 

DIWYGIO'R SIARTER 

10. Gall y Gymdeithas, trwy Benderfyniad Arbennig, o bryd i'w gilydd ddirymu, 

newid neu ychwanegu at unrhyw un o ddarpariaethau'r Siarter hon a bydd 

unrhyw ddiddymu, newid neu ychwanegu  



 

pan gaiff ei ganiatáu gennym Ni, Ein Hetifeddion a'n Holynwyr yn y Cyngor yn 

dod i rym fel y bydd y Siarter hon yn parhau ac yn gweithredu o hynny allan fel pe 

bai wedi'i chaniatáu a'i chreu yn unol â hynny'n wreiddiol. Bydd y ddarpariaeth hon 

yn berthnasol i'r Siarter hon fel darpariaeth wedi'i dirymu, ei newid neu yr 

ychwanegwyd ati fel y cyfeirir uchod. 

DIWYGIO'R IS-DDEDDFAU 

11. O bryd i'w gilydd, gall y Gymdeithas greu Is-ddeddfau newydd neu ddirymu, 

newid neu ychwanegu at unrhyw un o'r Is-ddeddfau mewn unrhyw ffordd nad 

yw'n anghyson â darpariaethau penodol y Siarter hon. Fodd bynnag, ni chaiff 

unrhyw Is-ddeddf newydd nac unrhyw weithred o ddirymu, newid nac 

ychwanegu at yr Is-ddeddfau yn dod i rym onid yw hynny wedi'i chymeradwyo 

drwy benderfyniad gan swm sydd heb fod yn llai na dwy ran o dair o aelodau'r 

Cyngor a hyd nes y bydd wedi'i gymeradwyo gan Arglwyddi Ein Cyfrin Gyngor 

Tra Anrhydeddus, a bydd tystysgrif wedi'i llofnodi gan Glerc Ein Cyfrin Gyngor 

yn dystiolaeth derfynol o'r gymeradwyaeth honno. 

12. Gall yr Is-ddeddfau gyfarwyddo y gall unrhyw fater sy'n unol â'r Siarter hon 

a allai gael ei ragnodi neu ei reoleiddio yn yr Is-ddeddfau gael ei ragnodi neu 

ei reoleiddio ymhellach drwy Reoliadau, ar yr amod nad yw'r Rheoliadau 

hynny'n groes i ddarpariaethau'r Siarter hon na'r Is-ddeddfau. 

13. Bydd yr Is-ddeddfau sydd wedi'u hatodi wrth y Siarter hon yn ffurfio Is-

ddeddfau'r Gymdeithas nes iddynt gael eu dirymu, eu newid neu yr ychwanegir 

atynt yn y modd a nodwyd uchod. 

ILDIO'R SIARTER 

14.1 Gall y Gymdeithas, yn unol â Phenderfyniad Arbennig, ildio'r Siarter hon ac 

unrhyw Siarteri Atodol yn amodol ar ein cymeradwyaeth Ni, Ein Hetifeddion neu 

Ein Holynwyr yn y Cyngor ac ar delerau y gallwn Ni neu Hwythau eu hystyried 

yn addas a dirwyn i ben neu ddelio fel arall â materion y Gymdeithas (yn benodol 

terfynu contractau cyflogaeth a phob taliad canlyniadol angenrheidiol i bersonau 

a gyflogir at ddibenion y Gymdeithas) a setlo pob rhwymedigaeth a gafwyd yn 

gyfreithlon gan y Gymdeithas yn y modd a gyfarwyddir gan y Cyfarfod 

Cyffredinol hwnnw, neu yn niffyg hynny, cyfarwyddiadau y bydd y a ystyrir yn 

dda gan y Cyngor  

gan roi sylw priodol i rwymedigaethau'r Gymdeithas am y tro, a bydd yr aelodau, 

i'r graddau y mae'r arian sydd ar gael o ffynonellau eraill yn annigonol i'r diben, 

yn darparu unrhyw arian angenrheidiol i'r Cyngor o eiddo'r Gymdeithas. 

14.2 Os bydd unrhyw eiddo o gwbl ar ôl dirwyn y Gymdeithas i ben neu ei diddymu, 

ar ôl bodloni pob dyled neu rwymedigaeth, ni chaiff ei dalu i na'i ddosbarthu 

ymhlith aelodau'r Gymdeithas, ond caiff ei roi neu ei drosglwyddo i sefydliad 

neu sefydliadau elusennol eraill yng Nghymru y bydd yr aelodau'n penderfynu 

arno/arnynt, sydd ag amcanion o ran addysg sy'n debyg i amcanion y 

Gymdeithas a darpariaethau neu reoliadau sy'n gwahardd dosbarthu ei incwm 

a'i eiddo/eu hincwm a'u heiddo ymhlith ei aelodau neu eu haelodau, i'r graddau 

sy'n cyfateb o leiaf â'r hyn a osodir drwy Erthygl 4 o'r ddogfen hon, ac i'r graddau 

na ellir gweithredu'r ddarpariaeth hon, i ryw amcan neu ddiben elusennol arall 

yng Nghymru neu sy'n ymwneud â Chymru. 

CASGLIAD 

Ac yr ydym drwy hyn, drosom Ni, Ein Hetifeddion a'n Holynwyr, yn caniatáu ac yn 

datgan y bydd pob agwedd ar y Siarter hon yn dda, yn gadarn, yn ddilys ac yn 

effeithiol yn unol â gwir fwriad ac ystyr Ein Siarter, a chaiff ei dehongli a'i barnu yn 

Ein holl Lysoedd Barn ac mewn mannau eraill yn yr ystyr mwyaf ffafriol a buddiol 

ac er budd gorau'r Gymdeithas, er gwaethaf unrhyw gamadrodd, diffyg adrodd, 

hepgoriad, diffyg, amherffeithrwydd, mater, neu beth. 

 
 

YN DYST O hyn yr ydym wedi peri i'n Llythrennau hyn gael eu gwneud yn Batent. 

 
 

TYST Ein Hunain yn San Steffan, yr dydd o  

 
        blwyddyn Ein Teyrnasiad. 

 

 



TRWY WARANT DAN LAWLYFR ARWYDDION Y 

FRENHINES  



ATODLEN 

Is-ddeddfau Cymdeithas Ddysgedig Cymru 
 

1. Dehongliad 

1.1 Yn y Siarter a'r Is-ddeddfau hyn bydd yr unigol yn 

cynnwys y lluosog ac fel arall ac onid yw'r cyd-

destun yn mynnu fel arall: 

Ystyr “Cyfarfod Cyffredinol Blynyddol” yw'r hyn 
a nodir yn Is-ddeddf 13.1. 

“Cymrodyr Siarter” yw'r personau a benodir yn 
unol ag Erthygl 5.1 o’r Siarter hon. 

Mae “Clerc” yn golygu’r sawl a benodir o dan 
Is-ddeddf 16 yn glerc i’r Cyngor. 

Mae “Pwyllgor” yn golygu pwyllgor o’r Cyngor 
a grëwyd yn unol ag Is-ddeddf 5.4. 

Mae “Cyngor” yn golygu corff 
llywodraethu’r Gymdeithas.  

Mae “aelod o’r Cyngor” yn golygu unrhyw 
berson a etholir neu a benodir fel arall i’r Cyngor 
yn unol ag Is-ddeddf 3 a’r Rheoliadau a wneir 
oddi tani. 

Mae “Cymrodyr” yn golygu pob categori o 
Gymrodyr y Gymdeithas a benodir neu a etholir 

yn unol â’r Siarter hon, yr Is-ddeddfau a’r 
Rheoliadau a wneir oddi tanynt. 

Mae “Cyfarfod Cyffredinol” yn golygu cyfarfod 
a gynullir yn unol ag Is-ddeddf 13. 

Mae “Yn ysgrifenedig” yn golygu mewn 
ysgrifen, wedi’i argraffu neu wedi’i lithograffu, 
neu’n rhannol drwy un dull ac yn rhannol drwy 
ddull arall, a dulliau eraill o gynrychioli neu 

atgynhyrchu geiriau ar ffurf weladwy, gan 

gynnwys ffurf electronig. 

Mae “Aelodau” yn golygu Cymrodyr y 
Gymdeithas ac eithrio’r rhai a etholwyd yn unol 
ag Is-ddeddfau 11.1 ac 11.2 a’r Rheoliadau a 
wnaed oddi tanynt. 

Mae “Swyddogion” yn golygu Swyddogion y 
Gymdeithas a benodir yn unol ag Is-ddeddf 9 

a’r Rheoliadau oddi tani. 

Mae “Penderfyniad Cyffredin” yn golygu 
penderfyniad a basiwyd gan fwyafrif syml o’r 
aelodau sy’n bresennol ac yn pleidleisio mewn 
Cyfarfod Cyffredinol. 

Mae “Rheoliadau” yn golygu Rheoliadau a 
wneir gan y Cyngor yn unol â’r Siarter hon a’r 
Is-ddeddfau oddi tani.  

Mae “Hysbysiad Arbennig” yn golygu hysbysiad 
o’r bwriad i gynnig penderfyniad a gyflwynir i’r 
Gymdeithas o leiaf 28 diwrnod cyn y Cyfarfod 

Cyffredinol lle cynigir y penderfyniad. 

Mae “Penderfyniad Arbennig” yn golygu 
penderfyniad a basiwyd gan o leiaf ddwy ran o dair 

o’r aelodau sy’n bresennol ac sy'n pleidleisio 
mewn Cyfarfod Cyffredinol. 

Mae “Is-ddeddfau” yn golygu’r Is-ddeddfau a 

nodir yn yr Atodlen hon fel y’u diwygir o bryd i’w 
gilydd. 

Onid yw'r cyd-destun yn mynnu fel arall, bydd 

gan y geiriau a ddiffinnir yn y Siarter hon yr un 

ystyr â'r geiriau yn y Rheoliadau. 

2. Aelodaeth 

2.1 Bydd pob Cymrawd ac eithrio'r rhai a etholwyd 

yn unol ag Is-ddeddfau 11.1 ac 11.2 yn aelodau o'r 

Gymdeithas. 

2.2 Rhaid i bob person sydd â hawl i fod yn aelod o’r 
Gymdeithas, neu sydd wedi cael ei dderbyn i fod 

yn aelod ohoni, naill ai roi ei g/chydsyniad 

ysgrifenedig i weithredu fel aelod ymlaen llaw 

neu lofnodi’r gofrestr aelodau wrth ddod yn aelod. 

2.3 Ni fydd person yn aelod ar ôl rhoi'r gorau i fod yn 

Gymrawd, ac fel arall. 

3. Y Cyngor 

3.1 Aelodau'r Cyngor i ddechrau fydd y bobl sydd, ar 

ddyddiad y Siarter hon, yn aelodau o Gyngor y 

Gymdeithas Gyfredol. Wedi hynny, aelodau'r 

Cyngor fydd y rhai a enwebir, a etholir, a 

gyfetholir, a benodir ac a ailbenodir yn unol â'r 

Rheoliadau. 

3.2 Bydd y Cyngor yn cynnwys: 

(i) dim llai na deg aelod; a'r 

(ii) cyfryw bersonau y caiff y Cyngor eu 

cyfethol yn unol â Rheoliadau. 

3.3 Ni fydd unrhyw ddiffyg o ran cymhwysedd, 

penodiad, etholiad neu barhad yn swydd unrhyw 

aelod o'r Cyngor yn annilysu unrhyw drafodion na 

phenderfyniad gan y Cyngor neu unrhyw 

Bwyllgor y cymerodd ef neu hi ran ynddo, oni ellir 

sefydlu y byddai unrhyw benderfyniad gan y 

Cyngor wedi bod yn wahanol pe na bai ef neu hi 

wedi cymryd rhan ynddo neu mewn trafodion yn 

gysylltiedig â hynny. 

4. Cyfnod Swydd Aelodau'r Cyngor 

4.1 Yn ei gyfarfod cyntaf bydd y Cyngor yn 

mabwysiadu Rheoliadau er mwyn pennu 

cyfnodau swydd aelodau cychwynnol y 

Cyngor, er mwyn sicrhau bod eu cyfnodau 

swydd yn cael eu gwasgaru, heb i unrhyw aelod 

cychwynnol o'r Cyngor gael cyfnod swydd sy'n 

hwy na phedair blynedd. 

4.2 Wedi hynny, bydd aelodau'r Cyngor yn dal swydd 

am y cyfnod a bennir yn y Rheoliadau (ond na fydd 

yn dod i ben yn hwyrach na diwedd y pedwerydd 

Cyfarfod Cyffredinol Blynyddol ar ôl yr un pan 

gawsant eu penodi). 

4.3 Ni fydd unrhyw berson yn gymwys i gael ei benodi'n 

aelod o'r Cyngor os yw'r person dan sylw dan 18 oed 

ar y dyddiad pan ddaw'r penodiad i rym 



4.4 Bydd aelod o'r Cyngor yn peidio â bod yn aelod 

o'r Cyngor os yw ef neu hi: 

(i) yn peidio â bod yn Gymrawd; neu 

(ii) yn ymddiswyddo o'i swydd fel aelod o'r 

Cyngor drwy roi mis o rybudd mewn 

ysgrifen i'r Clerc, a bydd yr ymddiswyddiad 

hwnnw'n weithredol o ddyddiad derbyn yr 

hysbysiad neu'r dyddiad ymddiswyddo a 

bennir ynddo, pa un bynnag fydd olaf; neu 

(iii) yn troi'n glaf fel y diffinnir hynny yn 

Neddf Iechyd Meddwl 1983; neu 

(iv) yn mynd yn fethdalwr neu'n gwneud 

unrhyw drefniant neu gyfansoddiad â'i 

g/chredydwyr yn gyffredinol; neu 

(v) yn absennol o gyfarfodydd y Cyngor am 

gyfnod parhaus o ddeuddeg mis heb 

ganiatâd absenoldeb arbennig gan y Cyngor, 

a bod y Cyngor yn penderfynu ei fod neu ei 

bod wedi gadael ei swydd oherwydd yr 

absenoldeb hwnnw; neu 

(vi) yn methu neu'n anghymwys i gyflawni 

swyddogaethau aelod o'r Cyngor, a bod y 

Cyngor yn penderfynu y dylid ei 

dd/diswyddo, am ei f/bod yn methu neu'n 

anghymwys i gyflawni swyddogaethau 

aelod o'r Cyngor neu 

(vii) yn cael ei dd/diswyddo o'i swydd drwy 

Benderfyniad Arbennig mewn Cyfarfod 

Cyffredinol ar yr amod bod Hysbysiad 

Arbennig wedi'i roi o'r Penderfyniad 

Arbennig. 

4.5 Yn ddarostyngedig i'r Rheoliadau, gall y 

Cyngor benodi unigolyn i lenwi swydd aelod 

o'r Cyngor yn achlysurol.  

5. Pwerau a Dyletswyddau'r Cyngor 

5.1 Yn ddarostyngedig i ddarpariaethau eraill yr Is-

ddeddfau hyn, mae gan y Cyngor gyfrifoldeb dros 

reoli'r Gymdeithas yn gyffredinol. 

5.2 Bydd swyddogaethau a dyletswyddau'r Cyngor 

yn cynnwys (heb gyfyngiad): 

(i) pennu gweithgareddau addysgol y 

Gymdeithas; 

(ii) cymeradwyo'r amcangyfrifon blynyddol o 

incwm a gwariant a chyfrifon blynyddol y 

Gymdeithas; 

(iii) goruchwylio gweithgareddau’r Gymdeithas; 

(iv) defnydd effeithiol ac effeithlon o 

adnoddau, solfedd y Gymdeithas a diogelu 

ei hasedau; 

(v) cymeradwyo cynlluniau a ffurfio polisi'r 

Gymdeithas; 

(vi) creu a diddymu unrhyw benodiadau o'r 

Gymdeithas os yw'n ystyried hynny'n 

briodol yn gysylltiedig ag arfer ei 

swyddogaethau, a phennu graddfeydd, 

tâl ac amodau'r aelodau hynny o staff.  

5.3 Ni fydd unrhyw benderfyniad a wneir gan y 

Cyngor ynghylch unrhyw un o'r materion y 

darperir ar eu cyfer o dan Is-ddeddfau 5.2(i) a (ii) 

yn dod i rym onid yw hynny wedi'i gymeradwyo 

gan o leiaf ddwy ran o dair o aelodau'r Cyngor sy'n 

bresennol ac yn pleidleisio. Gall pob penderfyniad 

arall a wneir gan y Cyngor  

gael ei gymeradwyo drwy benderfyniad gan fwyafrif 

syml o aelodau'r Cyngor sy'n bresennol ac yn 

pleidleisio. 

5.4 Yn ddarostyngedig i ddarpariaethau eraill yr Is-

ddeddfau hyn, gall y Cyngor greu, diddymu a 

phennu cylch gorchwyl ar gyfer Pwyllgorau 

Cyngor a ystyrir yn addas ganddo, a allai gynnwys 

unigolion nad ydynt yn aelodau o'r Cyngor. 

5.5 Yn ddarostyngedig i Is-ddeddfau 5.6 a 5.7 ac i 

unrhyw gyfyngiadau eraill ar ddirprwyo a osodir 

gan yr Is-ddeddfau hyn neu gan y gyfraith, caiff y 

Cyngor ddirprwyo i unrhyw Bwyllgor o'r Cyngor, 

i Lywydd a Chadeirydd neu Is-lywydd y Cyngor, 

i'r Clerc neu i Swyddog neu aelod arall o staff, ac 

ar y telerau ac amodau y bydd yn eu hystyried yn 

addas o bryd i'w gilydd, arfer yr holl bwerau  a 

dyletswyddau, neu unrhyw rai ohonynt, a roddir 

iddo drwy'r Is-ddeddfau hyn. 

5.6 Ni chaiff y Cyngor ddirprwyo unrhyw fater sy'n 

ymwneud â: 

(i) newidiadau i Siarter y Gymdeithas, 

gan gynnwys ei hamcanion a'i henw; 

(ii) dosbarthu unrhyw warged yn dilyn 

diddymu'r Gymdeithas; 

(iii) pennu cymeriad addysgol a chenhadaeth y 

Gymdeithas; 

(iv) diswyddo Cymrawd neu aelod o'r Cyngor; 

(v) cymeradwyo amcangyfrifon blynyddol o 

incwm a gwariant y Gymdeithas a 

chymeradwyo'r cyfrifon blynyddol i'w 

cyflwyno i'r Gymdeithas mewn Cyfarfod 

Cyffredinol a'r holl faterion y cyfeirir 

atynt yn Is-ddeddf 18.2; 



 

(vi) sicrhau solfedd y Gymdeithas a diogelu ei 

hasedau; 

(vii) cymeradwyo, dirymu, diwygio neu 

amrywio'r Rheoliadau neu unrhyw un 

ohonynt; 

(viii) unrhyw weithred neu beth na ellir ei 

ddirprwyo o dan neu yn ôl y gyfraith. 

5.7 Ni chaiff y Cyngor ddirprwyo i unrhyw berson 

nad yw'n aelod o'r Cyngor, nac i unrhyw gorff na 

Phwyllgor nad yw'n cynnwys mwyafrif o 

aelodau'r Cyngor, awdurdodi gwario unrhyw 

arian na gwaredu unrhyw asedau sy'n eiddo i'r 

Gymdeithas ac eithrio yn unol â'r gweithdrefnau 

hynny ac o fewn y terfynau hynny y mae'r Cyngor 

yn eu hystyried yn rhesymol angenrheidiol er 

mwyn i'r person neu'r corff hwnnw allu cyflawni'r 

swyddogaethau a ddyrannwyd i'r person neu'r 

corff hwnnw'n briodol, ac yr hysbyswyd y person 

neu'r corff amdanynt yn unol â hynny. 

6. Rheoliadau'r Cyngor 

6.1 Gall y Cyngor wneud rheoliadau a bydd y pŵer i 
wneud Rheoliadau yn cynnwys y pŵer i 
ddiwygio, newid, dirymu neu ychwanegu at 

unrhyw Reoliad. 

6.2 Bydd pob Rheoliad yn ddarostyngedig i 

ddarpariaethau'r Siarter hon a'r Is-ddeddfau. Os ceir 

unrhyw wrthdaro rhwng: (a) y Rheoliadau, a (b) 

darpariaethau'r Siarter hon a'r Is-ddeddfau, yr olaf 

fydd yn drech. 

6.3 Ni fydd unrhyw Reoliad a wneir gan y Cyngor 

mewn perthynas ag unrhyw un o'r materion y 

darperir ar eu cyfer o dan Is-ddeddfau 5.2(i) a 

5.2(ii) yn dod i rym onid yw wedi'i gymeradwyo 

drwy benderfyniad wedi'i basio gan o leiaf ddwy 

ran o dair o aelodau'r Cyngor sy'n bresennol ac 

yn pleidleisio. Gellir cymeradwyo pob Rheoliad 

arall 

drwy benderfyniad wedi'i basio gan fwyafrif syml 

o aelodau’r Cyngor sy’n bresennol ac yn 
pleidleisio. 

7. Trafodion y Cyngor 

7.1 Bydd y Cyngor yn cyfarfod yn y cnawd, neu, 

drwy gytundeb, drwy ddefnyddio dulliau 

cyfathrebu electronig. 

7.2 Y cworwm ar gyfer cyfarfodydd y Cyngor fydd y 

lleiaf o wyth aelod o'r Cyngor neu draean (neu'r 

rhif cyfan nesaf uwch) o aelodau'r Cyngor, ond 

ym mhob achos dim llai na phedwar aelod o'r 

Cyngor. Ni fydd unrhyw fusnes yn cael ei drafod 

mewn unrhyw gyfarfod o'r Cyngor ond oes 

cworwm yn bresennol. 

7.3 Os nad oes cworwm yn bresennol o fewn hanner 

awr i'r amser y galwyd y cyfarfod ar ei gyfer, neu 

os bydd cworwm yn peidio â bod yn bresennol ar 

unrhyw adeg yn ystod y cyfarfod, caiff y cyfarfod 

ei ohirio tan ddyddiad a bennir gan y Cadeirydd. 

7.4 Bydd y Cyngor yn trefnu i greu cofnodion i 

gofnodi holl drafodion a phenderfyniadau'r 

Cyngor a'i Bwyllgorau. 

7.5 Penderfynir ar gwestiynau sy'n codi mewn 

cyfarfod o'r Cyngor drwy fwyafrif o bleidleisiau 

ac os bydd y pleidleisiau'n gyfartal bydd gan 

Gadeirydd y cyfarfod ail bleidlais fwrw. 

7.6 Bydd trafodion y Cyngor yn cael eu pennu gan y 

Cyngor mewn Rheoliadau o bryd i'w gilydd. 

7.7 Os, yn ddamweiniol, na roddir rhybudd o gyfarfod 

i unrhyw berson sydd â hawl i dderbyn rhybudd, 

neu os na fydd y person hwnnw'n derbyn rhybudd 

o gyfarfod, ni fydd hynny'n annilysu unrhyw 

benderfyniad a basiwyd, nac unrhyw drafodion a 

gafwyd, mewn unrhyw gyfarfod.  

8. Cod Ymddygiad a Buddiannau 

Aelodau'r Cyngor 

8.1 Bydd y Cyngor yn cadw, yn cyhoeddi ac yn 

adolygu Cod Ymddygiad ar gyfer Aelodau'r 

Cyngor. Bydd y cod ymddygiad (heb gyfyngiad a 

heb amharu ar Is-ddeddf 8.2 nac unrhyw 

Reoliadau a wnaed oddi tani) yn cynnwys 

darpariaethau i sicrhau bod trefniadau 

llywodraethu'r Gymdeithas a thrafodion y Cyngor 

yn cael eu cynnal yn unol â'r gyfraith, gyda 

hygrededd ac mewn modd atebol, a bod unrhyw 

achos o wrthdaro buddiannau yn cael ei nodi, ac 

yn derbyn ymdriniaeth briodol. Rhaid i bob aelod 

o’r Cyngor gadw at y cod ymddygiad. 

8.2 Gall y Cyngor wneud Rheoliadau o’r fath 
ynghylch gwrthdaro buddiannau neu faterion 

eraill sydd wedi’u cynnwys yn y cod ymddygiad 
fel y bydd yn eu penderfynu arnynt o bryd i'w 

gilydd. 

9. Swyddogion y Gymdeithas 

9.1 Llywydd a Chadeirydd y Cyngor 

(i) O bryd i'w gilydd, bydd y Cyngor yn 

gwneud Rheoliadau ar gyfer enwebu, 

ethol, penodi ac ailbenodi Llywydd a 

Chadeirydd y Cyngor a fydd yn aelod 

Cyngor ex officio, ac a fydd yn bresennol 

fel arfer yng nghyfarfodydd y Cyngor ac 

mewn Cyfarfodydd Cyffredinol. 

(ii) Etholir Llywydd a Chadeirydd y Cyngor 

gan Gymrodyr y Gymdeithas o blith y 

Cymrodyr hynny. 

(iii) O dan weithdrefnau a bennir gan 

Reoliadau, gall aelodau'r 

Gymdeithas ddiswyddo Llywydd a 

Chadeirydd y Cyngor. 



 

9.2 Is-Lywydd(ion) 

(i) O bryd i'w gilydd, bydd y Cyngor yn 

gwneud Rheoliadau ar gyfer enwebu, 

ethol, penodi ac ailbenodi un neu fwy o Is-

lywyddion. 

(ii) Etholir Is-lywydd(ion) gan aelodau'r 

Gymdeithas o'u plith (ac eithrio'r Llywydd 

a Chadeirydd y Cyngor). 

(iii) O dan weithdrefnau a bennir gan 

Reoliadau, caiff y Cyngor ddiswyddo 

unrhyw Is-Lywydd(ion). 

9.3 Swyddogion Eraill 

(i) Gall y Cyngor wneud Rheoliadau ar 

gyfer penodi, ailbenodi a diswyddo'r 

Trysorydd, yr Ysgrifennydd Cyffredinol 

a Swyddogion eraill os yw'n ystyried 

hynny'n briodol. 

10. Cymrodyr 

10.1 Rhaid i gymrodyr fod yn bobl sy'n byw yng 

Nghymru, yn bobl sy'n enedigol o Gymru sy'n byw 

yn rhywle arall, neu'n bobl eraill â chysylltiad 

arbennig â Chymru; ym mhob achos, cael record 

amlwg o ragori a chyflawni yn un o'r disgyblaethau 

academaidd neu fod yn aelodau o'r proffesiynau, y 

celfyddydau, diwydiant, masnach neu wasanaeth 

cyhoeddus, wedi gwneud cyfraniad nodedig i fyd 

dysg. 

10.2 Bob blwyddyn, gellir ethol y cyfryw bersonau yn 

Gymrodyr mewn nifer a bennir gan Reoliadau ac 

o dan weithdrefnau i'w pennu gan Reoliadau. 

Bydd Rheoliadau o'r fath yn cynnwys 

gweithdrefnau ar gyfer diswyddo Cymrodyr 

mewn Cyfarfod Cyffredinol a darpariaethau 

ynghylch breintiau Cymrodyr. 

11. Categorïau Eraill o Gymrodyr a 
Chysylltedigion 

11.1 Cymrodyr er Anrhydedd 

(i) Gellir ethol y cyfryw bersonau yn 

Gymrodyr er Anrhydedd os tybir bod eu 

rhagoriaeth a'u cyflawniad yn golygu y 

byddai eu hethol yn Gymrodyr er 

Anrhydedd o fudd i enw da a 

gweithgareddau'r Gymdeithas. 

(ii) Ni fydd Cymrodyr er Anrhydedd yn 

aelodau nac â hawl i bleidleisio mewn 

Cyfarfodydd Cyffredinol nac ynghylch 

unrhyw fusnes arall y Gymdeithas, ond 

bydd ganddynt hawl i dderbyn yr holl 

freintiau eraill sy'n gysylltiedig â bod yn 

Gymrawd. 

(iii) Bydd y weithdrefn ar gyfer ethol a 

diswyddo Cymrodyr er Anrhydedd wedi'i 

nodi yn y Rheoliadau. 

11.2 Categorïau Pellach o Gymrodyr 

(i) Gall y Cyngor, drwy Reoliadau, wneud 

darpariaeth ar gyfer categorïau pellach o 

Gymrodyr yn ddarostyngedig i'r amodau a 

nodir yn y Rheoliadau hynny. 

(ii) Bydd y Rheoliadau hynny’n cynnwys 
gweithdrefnau ar gyfer ethol y cyfryw 

bersonau’n Gymrodyr a'u diswyddo, a 
darpariaethau sy’n ymwneud â breintiau’r 
cyfryw Gymrodyr. 

(iii) Ni fydd y Cymrodyr hynny'n aelodau nac yn 

gymwys i bleidleisio mewn Cyfarfodydd 

Cyffredinol nac ar unrhyw fusnes arall y 

Gymdeithas, ond bydd ganddynt y breintiau 

hynny a nodir yn y Rheoliadau. 

11.3 Cysylltedigion 

(i) Gall y Cyngor, drwy Reoliadau, wneud 

darpariaeth i bersonau nad ydynt yn 

Gymrodyr neu i gyrff corfforaethol ddod 

yn Gysylltedigion y Gymdeithas, yn unol 

â'r amodau a geir yn y Rheoliadau hynny. 

(ii) Bydd y Rheoliadau hynny'n cynnwys 

gweithdrefnau ar gyfer ethol a diswyddo'r 

cyfryw bersonau neu gyrff corfforaethol 

fel Cysylltedigion. 

(iii) Ni fydd Cysylltedig yn aelod nac yn 

gymwys i bleidleisio mewn Cyfarfodydd 

Cyffredinol nac ar unrhyw fusnes arall y 

Gymdeithas, ond bydd ganddo'r breintiau a 

nodir yn y Rheoliadau. 

12. Dewis a Breintiau Cymrodyr a 

Chysylltedigion 

12.1 Bydd y Cyngor yn creu Rheoliadau a'u hadolygu 

o bryd i'w gilydd sy'n pennu'r dull o ddewis 

ymgeiswyr priodol i'w hethol yn Gymrodyr ac yn 

Gysylltedigion ac i ddiswyddo'r personau hynny. 

12.2 Bydd y Cyngor yn creu Rheoliadau a'u hadolygu 

o bryd i'w gilydd sy'n pennu breintiau bod yn 

Gymrawd neu'n Gysylltedig, gan gynnwys (heb 

gyfyngiad) materion fel pa deitlau neu 

ddisgrifiadau eraill y caiff Cymrodyr eu 

mabwysiadu. 

13. Cyfarfodydd Cyffredinol 

13.1 Bydd y Gymdeithas yn cynnal Cyfarfod 

Cyffredinol bob blwyddyn fel ei Chyfarfod 

Cyffredinol Blynyddol yn ogystal ag unrhyw 

gyfarfodydd eraill yn y flwyddyn honno, a bydd 

yn nodi'r cyfarfod fel y cyfryw yn yr hysbysiadau 

sy'n ei alw. Ni ddylai mwy na phymtheg mis fynd 

heibio rhwng dyddiad naill Gyfarfod Cyffredinol 

Blynyddol y Gymdeithas  



 

a dyddiad yr un nesaf. Cynhelir y Cyfarfod 

Cyffredinol Blynyddol ar yr amser a'r lleoliad yng 

Nghymru y bydd y Cyngor yn penderfynu arno. 

13.2 Gall y Cyngor, unrhyw ddeg Cymrawd neu 

Lywydd a Chadeirydd y Cyngor alw Cyfarfod 

Cyffredinol ar unrhyw adeg drwy hysbysu’r Clerc 
yn ysgrifenedig, a fydd yn galw cyfarfod cyn 

gynted â phosibl. 

13.3 Bydd busnes Cyfarfodydd Cyffredinol yn cynnwys: 

(i) unrhyw ddirymiad, newid neu ychwanegiad 

at y Siarter hon (gan gynnwys ei diddymu a 

newid ei henw); 

(ii) diswyddo unrhyw Gymrodyr a 

Chysylltedigion neu aelodau o'r Cyngor; 

(iii) unrhyw fusnes arall a bennir yn yr 

hysbysiad. 

13.4 Ni fydd unrhyw diffyg o ran cymhwysedd, penodi, 

ethol na pharhad swydd unrhyw aelod yn annilysu 

unrhyw benderfyniad a wneir mewn Cyfarfod 

Cyffredinol, oni ellir sefydlu y byddai unrhyw 

benderfyniad gan y Cyfarfod Cyffredinol wedi 

bod yn wahanol pe na bai'r aelod wedi cymryd 

rhan ynddo neu mewn trafodion cysylltiedig. 

13.5 Bydd gan bob aelod hawl i fod yn bresennol ym 

mhob Cyfarfod Cyffredinol ac i gymryd rhan yn y 

trafodaethau a phleidleisio ynddynt. 

14. Hysbysiadau 

14.1 Gall y Gymdeithas gyflwyno hysbysiad i unrhyw 

aelod, naill ai’n bersonol neu drwy ei anfon 
drwy’r post mewn llythyr wedi’i dalu ymlaen 
llaw, wedi’i gyfeirio at yr aelod hwnnw yn y 
cyfeiriad cofrestredig fel y’i gwelir ar restr yr 
aelodau neu drwy ddulliau electronig fel y 

cytunwyd gan yr aelod. 

14.2 Bydd gan unrhyw aelod a ddisgrifir ar restr yr 

aelodau sydd â chyfeiriad y tu allan i'r Deyrnas 

Unedig, a fydd o bryd i'w gilydd yn rhoi cyfeiriad 

o fewn y Deyrnas Unedig i'r Cwmni lle gellir 

cyflwyno hysbysiadau, hawl i gael hysbysiadau 

wedi'u cyflwyno drwy'r post i'r cyfeiriad hwnnw, 

ond, ac eithrio fel y nodwyd uchod, dim ond yr 

aelodau hynny a ddisgrifir ar restr yr aelodau â 

chyfeiriad o fewn y Deyrnas Unedig fydd â hawl 

i dderbyn hysbysiadau gan y Cwmni oni fwriedir 

iddynt gael eu cyflwyno'n electronig. 

14.3 Ystyrir bod unrhyw hysbysiad, os caiff ei gyflwyno 

drwy’r post dosbarth cyntaf, wedi’i  gyflwyno ar y 
diwrnod sy'n dilyn y dyddiad pan roddwyd y llythyr yn 

y post, ac wrth brofi’r cyfryw wasanaeth bydd yn 
ddigonol ardystio bod y llythyr sy’n cynnwys yr 
hysbysiad wedi’i gyfeirio’n briodol a’i roi yn y post fel 
llythyr rhagdaledig. Ystyrir bod unrhyw hysbysiad a 

gyflwynir yn electronig wedi'i gyflwyno o fewn pedair 

awr ar hugain i'w anfon. 

14.4 Onid oes angen Hysbysiad Arbennig, bydd yn 

rhaid galw Cyfarfod Cyffredinol Blynyddol a 

chyfarfod a elwir i basio Penderfyniad 

Arbennig drwy roi rhybudd o 21 diwrnod clir o 

leiaf mewn ysgrifen, a rhaid galw pob Cyfarfod 

Cyffredinol arall drwy roi rhybudd 

ysgrifenedig o 14 diwrnod clir o leiaf. Bydd 

pob cyfnod o rybudd yn cynnwys y diwrnod pan 

gafodd yr hysbysiad ei gyflwyno neu y tybir 

iddo gael ei gyflwyno a'r diwrnod y rhoddwyd 

yr hysbysiad ar ei gyfer. Bydd yr hysbysiad yn 

nodi amser a lleoliad y cyfarfod a natur 

gyffredinol y busnes sydd i'w drafod ac fe'i 

rhoddir i bob aelod ac i archwilwyr y 

Gymdeithas, a bydd gan bob un ohonynt hawl i 

fod yn bresennol. 

14.5 Os, yn ddamweiniol, na roddir rhybudd o 

gyfarfod i unrhyw berson sydd â hawl i dderbyn 

rhybudd, neu os na fydd y person hwnnw'n 

derbyn rhybudd o  

gyfarfod, ni fydd hynny'n annilysu unrhyw 

benderfyniad a basiwyd, nac unrhyw drafodion a 

gafwyd, mewn unrhyw gyfarfod.  

15. Trafodion mewn Cyfarfodydd Cyffredinol 

15.1 Bydd Llywydd a Chadeirydd y Cyngor neu, os 

yw'n absennol, Is-lywydd yn cadeirio Cyfarfod 

Cyffredinol, ond os nad oes yr un ohonynt yn 

bresennol o fewn pymtheg munud ar ôl yr amser a 

bennwyd i'w gynnal, bydd yr aelodau sy'n 

bresennol yn dewis Cadeirydd o blith yr aelodau 

sy'n bresennol. 

15.2 Y cworwm ar gyfer y Cyfarfod Cyffredinol fydd 

y lleiaf o ugain neu draean (neu'r nifer cyfan uwch 

nesaf) o'r aelodau, a fydd yn bresennol yn 

bersonol neu drwy ddirprwy. 

15.3 Ac eithrio yn achos Cyfarfod Cyffredinol a fydd 

wedi'i ohirio yn unol ag Is-ddeddf 15.4, ni fydd 

unrhyw fusnes yn cael ei drafod mewn unrhyw 

Gyfarfod Cyffredinol oni bai bod cworwm yn 

bresennol pan fydd y cyfarfod yn symud ymlaen i 

fusnes. 

15.4 Os nad oes cworwm yn bresennol o fewn hanner 

awr i'r amser y galwyd Cyfarfod Cyffredinol ar ei 

gyfer, neu os bydd cworwm yn peidio â bod yn 

bresennol ar unrhyw adeg yn ystod y cyfarfod, 

caiff y cyfarfod ei ohirio am gyfnod o ddim mwy 

na 42 a dim llai na 28 diwrnod. 

15.5 Penderfynir ar gwestiynau sy'n codi mewn 

Cyfarfod Cyffredinol drwy fwyafrif o bleidleisiau 

ac os bydd y pleidleisiau'n gyfartal bydd gan 

Gadeirydd y cyfarfod ail bleidlais fwrw. 

15.6 Gall Cyfarfod Cyffredinol a fydd wedi'i ohirio a'i 

ailgynnull yn unol ag Is-ddeddf 15.4 fwrw ymlaen 

â'i fusnes yn absenoldeb cworwm. 



 

15.7 Yn ddarostyngedig i ddarpariaethau eraill yr Is-

ddeddf 15 hon, bydd trafodion mewn Cyfarfodydd 

Cyffredinol fel y'u pennir gan y Cyngor mewn 

Rheoliadau o bryd i'w gilydd. 

16. Y Clerc 

16.1 Bydd y Cyngor yn penodi Clerc i'r Cyngor, a fydd 

yn gweithredu fel ysgrifennydd y Gymdeithas ac 

yn ymgymryd ag unrhyw ddyletswyddau eraill y 

gall y Cyngor eu pennu, a gall y Cyngor atal neu 

ddiswyddo'r person hwnnw o'r penodiad hwnnw. 

Os oes angen, gall y Cyngor o bryd i'w gilydd 

benodi Clerc neu Glercod Cynorthwyol i 

weithredu yn absenoldeb y Clerc a gall atal neu 

ddiswyddo'r person neu'r personau hynny o'r 

penodiad hwnnw. 

17. Archwilwyr neu Wiryddion Annibynnol 

17.1 Bydd cyfrifon y Gymdeithas yn cael eu 

harchwilio’n flynyddol gan archwilwyr neu 
wiryddion annibynnol a benodir, ac y caiff eu 

dyletswyddau eu rheoli gan y Cyngor. 

17.2 Ni chaiff unrhyw berson ei benodi fel archwilydd 

na gwirydd annibynnol onid oes ganddo 

gymwysterau addas. 

17.3 Ni fydd yr un o'r canlynol yn gymwys i gael eu 

penodi'n archwilwyr nac yn wiryddion 

annibynnol: 

(i) Cymrodyr; 

(ii) Cysylltedigion; 

(iii) staff y Gymdeithas; 

(iv) person sy'n bartner busnes i neu sydd yng 

nghyflogaeth unrhyw berson a ddisgrifir 

yn 

(i)  (iii), uchod. 

18. Y Cyfrifon a Gweithdrefnau Ariannol 

18.1 Bydd y Cyngor yn sicrhau y cynhelir pob mater sy'n 

ymwneud â chyfrifon a gweithdrefnau ariannol yn 

unol â'r gyfraith a'r Rheoliadau y gall y Cyngor eu 

creu o bryd i'w gilydd. 

18.2 Dylai'r Cyngor beri paratoi a chyflwyno gerbron y 

Gymdeithas mewn Cyfarfod Cyffredinol y 

cyfrifon incwm a gwariant, y mantolenni, y 

datganiadau llif arian, y cyfrifon grŵp (os oes 
rhai) a'r adroddiadau y cyfeirir atynt yn yr Is-

ddeddfau hyn neu'r Rheoliadau. 

18.3 Ac eithrio fel y darperir gan y gyfraith neu fel y'i 

hawdurdodir gan y Cyngor neu drwy 

Benderfyniad Cyffredin, nid oes gan unrhyw 

aelod hawl i archwilio unrhyw un o gofnodion neu 

ddogfennau cyfrifyddu'r Gymdeithas neu 

gofnodion neu ddogfennau eraill yn rhinwedd ei 

aelodaeth yn unig. 

19. Gwarchodaeth a Defnydd y Sêl Gyffredin 

19.1 Bydd Sêl Gyffredin y Gymdeithas yng ngofal y 

person y gall y Cyngor ei gyfarwyddo ac ni 

chaiff ei gosod ar unrhyw ddogfen ac eithrio 

trwy awdurdod y Cyngor. 

19.2 Rhaid i'r defnydd, y dilysiad o'r defnydd ac adrodd 

ar y defnydd o Sêl Gyffredin y Gymdeithas fod yn 

unol â'r dull a ragnodir gan y Rheoliad. 


